
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Лхамжав

	 

	Оросын их бичгийн хүн Николай Семён Лесков (1831—1895) олон сайхан зохиол туурвижээ. Манай уншигчид түүний «Зовлонгийн далай», «Солгой дархан», «Араатан номхотгогч» гэх мэт дээж зохиолуудыг эх хэлээрээ уншсан юм.

	Н. С. ЛЕСКОВ бурангуй засагт хуучин хаант Оросын үнэн байдал, ард түмний ядуу зүдүү амьдралыг яруу тод харуулахын хамт тэдний эрмэлзэл, шударга ёсыг мөрөөдөж, харгис дэглэмийг ёроолоор нь егөөдөж илчилдэг ардчилсан, реалист үзэлтэй хүн байж. Энэ түүвэрт «Холог», «Ялимгүй алдаа», «Эхийн хайр хэтэрсэн нь», «Цойлдогч» гэх мэт амьдралын их сургамжтай, ёс суртахууны сэдэв голчилсон тууж, өгүүллэгийг уншигч олондоо толилуулж байна.

	 


ЯЛИМГҮЙ ЭНДҮҮРЭЛ

	 

	Москвагийн нэг айлын нууц

	 

	НЭГДҮГЭЭР БҮЛЭГ

	Дүйцэн өдрийн нэг орой хэрсүү ухаант хэсэг хүмүүсийн хооронд итгэн бишрэх эсэх тухай яриа өрнөжээ. Деизм1 буюу материализмын дээд зиндааны асуудлууд бус, онцгой билиг заяасан зөнч, вивангиридийн хүмүүст итгэх, нэгэн төрлийн шидтэний тухай ч хүртэл ярилцаж гэнэ. Тэнд Москвагийн тохитой томоотой нэгэн эрийн ярьсныг дор сийрүүлье:

	— Хүний бишрэлтэй эсэхийг шүүн хэлэлцэхүйеэ бэрх, ноёд минь, учир юун хэмээвээс хүний амьдралд эсэн бусын юмс тохиолдох буюу, тэр цагт маний бодол ухаан эндэж осолдох нь буй хэмээн оршил хэлээд бидэнд нэгэн сонирхолтой зүйл ярьсныг нь яг өөрийнх нь үгээр толилуулахыг хичээе.

	«Миний авга ах эгч хоёр шидтэн бүрлээч Иван Яковлевчийг2 ав адилхан бишрэн шүтдэг сэн. Нэн ялангуяа авга эгч маань түүний зөвшөөрөлгүй юманд үл хөдлөх бөлгөө. Эхлээд галзуугийн эмнэлгээр орж түүнээс зөвлөгөө аваад миний хойноос залбираарай хэмээн гуйна. Авга ах дотуур тамиртай хүн болохоор Иван Яковлевичид төдий л их итгэдэггүй авч хааяа, юу л бол гэсэндээ өглөг барьц барихаас цааргалдаггүй байв. Тэд баян чинээлэг биш ч тун бийлэгжүү загнаж дэлгүүрийн цай, элсэн чихэр гэрээр худалдана. Тэднийх бүстэй хүүхэдгүй, Капитолина Никитишна, Катерина Никитишина, Ольга Никитишна гэдэг гурван охинтой. Охид нь зэгсэн царайлаг, элдэв ажил төрөл, гэр орны зүйлд зүгээргүй сайн ажээ. Капитолина Никитишна нь худалдаачин бус харин уран зураач нөхөртэй болжээ. Тун шаг хийсэн, цалин цагаа сайтай, сүм хийдийн зураг чимэглэл үйлддэг хүн байв. Нэгд, бурхан шүтээний газар үйл хийх атал Кургановын «Бие даан сурахаас» элдэв чөлөөт бодлыг мэддэгт нь л хамаг төрөл садан нь дургүйцнэ. Хаос, Овидия, Примфейн талаар ярих дуртайн дээр, үлгэр, үнэн байдлын тухай бичлэг хоёрыг адилтгах хорхойтой. Чингэдэггүй сэн бол өө хэлүүлэхгүй сэн. Хоёрт, хүргэнийдээ үр хүүхэд заяахгүй тул өвгөн хөгшин хоёр тун сэтгэл гонсойно. Ууган охиноо хүнтэй суулгаад бүтэн гурван жилийн нүүр үзэхэд үрийн бараа харсангүй. Үүний харгайгаар нөгөө хоёр охиноос нь залуу эрчүүл дөлөөд байх болжээ.

	— Охин маань хүүхэд олдоггүй ээ, хоёулаа л залуу зандан гоё ганган улс байж үр хүүхэд заяадаггүйн учир юу вэ? хэмээн авга эгч Иван Яковлевичаас асуувал

	— Үйл үйлээ дагадаг, үнээ тугалаа дагадаг гэж Иван Яковлевич бувтнажээ.

	Хүргэнийг чинь бурханд мөргө, сүсэг багатай хүн байна гэж лам багштан айлдлаа хэмээн хэл тайлагч авгай нар хөгшинд орчуулж өгчээ.

	Авга эгч, тэгнэ ээ тэр, андахгүй байна! хэмээн дуу алдав. Тэгээд уран зураачаар шүтлэг үйлдүүлэхээр хоргоож гарсан боловч нөгөөдөх нь нохой хуцсаны дайтай үзэхгүй байв! Юм бүрд гоомой хандана... Бацгийн үеэр ч шүүс идээ хүртэнэ... тэгээд бас өт хорхой, хясааг ч залгичихдаг гэсэнэрхүү дам үг сонсогджээ. Тэд бүгдээр нэгэн өрхийн дотор суудаг болохоор манай худалдаачин урагт ийм сүсэггүй хүн байх гэж дээ хэмээн олонтоо гуниглацгаана.

	 

	ХОЁРДУГААР БҮЛЭГ

	Авга эгч маань өчүүхэн доорд Капитолинагийн хэвлийд үр хайрлаж, Ларий боолыг (уран зураачийг ийн нэрлэдэг байв) бишрэлээр соён гэгээрүүлмүй хэмээн залбирал айлдахаар Иван Яковлевичийг зорьжээ.

	Авга ах эгч хоёр энэ тухай хамт очиж гуйхаар болов.

	Иван Яковлевичийг ой тойнд оршгүй юм бувтнахад дэргэдээс нь холддоггүй дуулгавартай авгайчуул:

	— Эдүгээ ламтан ойлгогдошгүй нь, та нар хүсэх зүйлээ хэлчих, бид маргааш бичгээр уламжилъя хэмээн тайлбарлажээ.

	Авга эгчийг «Өчүүхэн доорд Капитолинагийн хэвлийд үр хайрлаж, боол Ларийн сүсгийг арвитгаж хайрлам уу» гэхэд цаадуул нь бичиж авав.

	Хоёр хөгшин айлтгалаа орхиод хөл хөнгөрөн гэрийн зүг хайвганав.

	Хариад Капочкаас өөр нэг ч хүнд үг цухуйлгасангүй, гагц энэ тухай бишрэл муут зураач нөхөртөө бүү дуулга, харин аль болох эелдэг зөөлөн байж, Иван Яковлевичид итгэж ая талтай болох эсэхийг нь л сайн ажиж бай гэж аминчлав. Хүргэн нь аймаар хар хэлтэй, тэгэхдээ бас Бэлэн Сэнгэ3 шиг дандаа хүн чадахыг нь яана, хэл ам нь ч гүйцэлдэхгүй, үргэлж алиалж даапаалж явна. Үдшийн бүрэнхийгээр хадам эцэг дээрээ ирээд хөзөр тоглоё гэхийгээ: «тавин хоёр хуудастай судраа хоёул явж эргүүлье» гэх буюу дөхөж суугаад: «Нэгийгээ муурч унатал үзэлцье» гэнэ.

	Авга эгч тийм үгийг нь сонсохоос чихээ таглах нь халаг байлаа. Авга ах хүргэндээ: «Хадам эхийгээ битгий ингэж зовоож бай: наадах чинь чамд сайн шүү, чамд юмнаасаа амласан хүн шүү» гэхэд хүргэн нь тачигнатал инээд алдаад хадам эхдээ:

	— Та яах гэж мэдэхгүй юм амлана вэ? Аль эсхүл тиймэрхүү амлалын балгаар Иван Предтечи бөндгөрөөсөө салсныг мэдэхгүй байгаа юм биш биз? Манайд ямар нэгэн гэнэтийн гай түйтгэр учрах ч юм бил үү, харж л байгаарай гэв.

	Энэ үгнээс хадам эх нь улам их хирдхийн, түгшүүр өвөрлөн өдөр өнжилгүй галзуугийн эмнэлэг рүү харайлгах болжээ. Эмнэлгийнхэн сэтгэлийг нь засаж зовохын хэрэггүй ламбугай өдөр бүр бичгийг тань уншиж байна, тэгэхээр юу бичүүлсэн тэр чинь мөд сэтгэлчлэн бүтнэ гэцгээнэ.

	Үнэхээр сэтгэлчлэн бүтсэн хэдий боловч гагцхүү хүнд хэлэмгүй юм болжээ.

	 

	ГУРАВДУГААР БҮЛЭГ

	Дунд охин Катечка нь авга эгч дээр орж ирээд юу юугүй хөлд нь сөхрөн цурхирч, гашуудалтайяа уйлан хайлав.

	— Юу болов, чамайг хэн загнав? гэхэд цаадах нь эхэр татсан хэвээр:

	— Ачит ээж минь, юу гэгч болж, яагаад ингэснээ би өөрөө ч мэдэхгүй байна... Дайралдашгүй, давтагдашгүй юм боллоо. Миний нүгэл хилэнцийг та л эцгээс минь нуун далдалж хайрла гэхэд авга эгч өөдөөс нь хараад гэдсийг нь хуруугаараа дарж үзсэнээ:

	— Энэ үү? гэж асуув.

	Катечка хариуд нь:

	— Тийм ээ, ээж минь... яаснаа би өөрөө учрыг нь мэдээгүй явахад... та яаж мэд ээ вэ... гэв.

	Авга эгч гагалзан амьсгаагаа залгиад хоёр гараа хавсарч:

	— Үр минь, мэдэх гэсний хэрэггүй, ижий нь эндүүрч байж магадгүй, одоохон учрыг нь тунгаагаад ирье гээд Иван Яковлевич руу очихоор тэр даруй хөлсний морин тэргээр довтолгон одов.

	— Бурхны боолын умайд үр заяахыг ламбугайгаас гуйсан зурвасыг яаж бичсэнээ үзүүлнэ үү? хэмээсэнд дэргэд нь суудаг улс цонхон дээрээс олж өгөв.

	Авга эгч үзээд ухаанд нь багтамгүй юм санагджээ. Юу гэж бодно? Үнэхээр, буруу гуйж залбирснаас хамаг юм буруутжээ, яагаад гэвэл, хүний эхнэр болсон бурхны боол Капитолинагийн оронд хүнтэй суугаагүй хүүхэн Катеринагаа биччихсэн байжээ.

	Авгайчуул:

	— Үгүй ер яасан нүгэлтэй хэрэг вэ! Нэр нь андуурмаар төстэй... юм, гэсэн ч яах вэ, залруулж болно гэцгээв.

	«Үгүй ээ, худал хэлж байна, Катяг нэгэнт гуйж ятгасаар ийм болгосноос хойш одоо та нарын залруулна гэдэг өнгөрсөн» гэж авга эгч бодоод нөгөө зурвасыг нь юу ч үгүй урж хаяжээ.

	 

	ДӨРӨВДҮГЭЭР БҮЛЭГ

	Хамгийн гол нь, авга ахад яаж хэлнэ ээ? гэхээс айцгаана. Нэг уурлавал намдаахад их явдалтай. Ядах нь ээ бусдыгаа бодвол Катяд дургүй, харин отгон охин Оленькадаа тун сүж, түүндээ илүү ихийг амлана.

	Авга эгч бодож бодож тэр гайгаас ганц хоёр толгойгоороо мултарч чадахгүйгээ мэдээд уран зураач хүргэнээсээ зөвлөгөө авахаар дуудаж бүгдийг нэгд нэггүй үнэнээр нь тоочиж:

	— Чи бурхан шүтэж биширдэггүй ч гэлээ өр нимгэн байж болох юм, тэгэхээр Катяг өрөвдөж, охины минь нүглийг нуун дарахад минь тус болж үзээч гэж гуйв.

	Гэтэл уран зураач духаа үрчийлгэн сүртэйгээр:

	— Өршөөгөөрэй, та миний эхнэрийн эх ч гэсэн, нэгэнтээгүүр, намайг бишрэлгүй хүн гэж үздэгийг чинь хүлцэх дур алга, нөгөөтээгүүр, Иван Яковлевич төдий удаан хугацаанд гуйж гувшсан юм бол Катяд ямар нүгэл байх бил ээ? Би Катечкаг төрсөн дүү шигээ хайрлаж өмөөрөх байна, яагаад гэвэл Катяд ямар ч буруу алга шүү дээ гэхэд авга эгч хуруугаа хэмлэн уйлах мөртөө:

	— Үгүй ер... Яагаад буруугүй гэж? гэлээ.

	— Буруугүй байлгүй яах вэ. Танай нөгөө шидтэн чинь холион бантан хутгасан байна, тэрнээсээ л учрыг нь ол.

	— Тэрнээс учрыг нь ол гэдэг чинь юу гэсэн хэл вэ! Сахил санваартай хүн шүү дээ.

	— Санваартан юм бол дуугай л явахгүй юу. Катяг над руу гурван лонх шампан дарстай ирүүл.

	Авга эгч:

	— Юу гэнэ ээ? гэж лавлав.

	Хүргэн нь ахиад л:

	— Гурван лонх шампан дарс, — нэгийг нь одоо миний өрөөнд, хоёрыг нь сүүлд, миний заасан газар хүргүүл, тэгэхдээ гэртээ мөсөөр хучаад бэлэн байлгаарай.

	Авга эгч өөдөөс нь харж дэмий л толгой дохисноо,

	— Бурхан чамайг өршөөг. Би чамайг бишрэлгүй хүн гэж бодож явсан, тэгсэн чинь гэмгүй сайхан царайлахаас цаашгүй ийм голдоо нүхгүй амьтан байсан юм байж... чиний хөргүүдэд мөргөж чадахгүй гэв.

	Хүргэн нь:

	— Та бишрэл мишрэл гэж яриад хэрэггүй: Та өөрөө Катяг буруутай гэж сэжиглэж бодоод байна, харин Иван Яковлевич л энэ бүх хэргийн эзэн гэж би хатуу итгэж байна; миний голдоо нүхтэй нүхгүйг манай ажлын өрөөнд Катяг шампан дарстай ирүүлсэн цагтаа мэдэх болно гэв.

	 

	ТАВДУГААР БҮЛЭГ

	Авга эгч бодож бодож Катяд шампан дарс бариулаад уран зураач руу явуулжээ. Катя нь нус нулимс болсон амьтан тосгуур барьсаар орж ирэхэд зураач босон харайж гараас нь бариад өөрөө уйлж гарав.

	— Хөөрхий минь, юу болоод байна даа, чи минь, гэсэн ч дүлгэнэж суух зав алга, надад хамаг нууцаа илэн далангүй ярь гэв.

	Охин хэрхэн томоогүйтсэнээ нуулгүй хэлэхэд хүргэн ах ажлынхаа өрөөнд цоожлоод гарав.

	Уйлсаар нүүр нь хавагнасан авга эгч хүргэнээ угтаж уулзан хар цагаан дуугарсангүйд хүргэн нь тэвэрч үнсээд:

	— За битгий ай, битгий уйл, бурхан өршөөх биз гэжээ.

	Авга эгч,

	— Хэргийн эзэн нь хэн болж байна? гэж шивнэхэд уран зураач өөдөөс нь эелдгээр хуруугаараа зангаад:

	— Та намайг үргэлж бишрэлгүй гэж адалдаг байсан атал харин одоо таны бишрэлийг сорих цаг тулахад өөрөө огт бишрэлгүй байдаг чинь тун базаахгүй хэрэг байна даа. Шидтэн чинь л ялимгүй эндүүрэл хийснээс биш өөр буруутан үгүй гэдгийг та нээрэн ойлгохгүй байна уу? гэв.

	— Хөөрхий муу Катя минь хаана байна?

	— Би уран зураачийн аймшигт муухай хараалаар баахан хараал хийсэн, тэнгэр газрын ангаар орох шиг алга болчих юм гэнгээ авга эгчид түлхүүрээ үзүүлэв.

	Юутай ч эцгийнх нь эхний уур хилэнгээс аварчээ гэж авга эгч тааварлаад хүргэнээ тэвэрч:

	— Намайг өршөө, чамд өрөвч сэтгэл байдаг юм байна гэж шивнэв.

	 

	ЗУРГААДУГААР БҮЛЭГ

	Авга ах ирээд сурсан зангаараа ханатлаа цай уусан хойноо:

	— За одоо тавин хоёр хуудастай судраа уншъя гэв.

	Байраа эзэлцгээв. Гэрийнхэн нь хамаг үүд хаалгаа хаагаад өлмий дээрээ сэмхэн сэмхэн явна. Авга эгч л үүд рүү байн байн очин чагнаж, байн байн загалмайлна.

	Тэгтэл нэг юм тар няр гэх чимээгээр зайлж нуугдсанаа,

	— Нууцыг маань задруулчихжээ! Одоо тамын балай юм болно доо гэв.

	Яг үнэн байж. Үүд сэвхийн онгойход:

	— Үстэй дээл, бороохой хоёрыг минь! гэх авга ахын дуу хадав.

	Уран зураач гараас нь зуурч гэдрэг хорин:

	— Яаж байна аа? Хаачих нь вэ? гэхэд авга ах,

	— Галзуугийн эмнэлэгт очиж тэр шидтэний цусыг холино! гэлээ.

	Авга эгч өөр өрөөний хаалганы цаанаас:

	— Та минь галзуугийн эмнэлэг рүү бушуухан гүйлд, Иван Яковлевич багшийг цаадуул нь нууг гэж орь дуу тавина.

	Уран зураач-хүргэн бишрэлээрээ сүр бадруулж хориогүй сэн бол авга ах тэр хүнийг нээрэн нэвширтэл нүдэх байсан даа.

	 

	ДОЛООДУГААР БҮЛЭГ

	Танд бас нэг охин бий шүү дээ гэж хүргэн хадам эцэгтээ сануулахад хүрэв.

	— Тэр яах вэ, өөрийн гэсэн хувьтай хүн. Харин Корейшаг зодох юм хуна. Хожим нь намайг шүүдэг юм байгаа биз.

	— Би чамайг шүүхээр сүрдүүлж байгаа юм биш, харин чи Иван Яковлевич, Ольгад ямар гай тарьж мэдэхийг бодоод үз. Чиний ингэж дөвчигнөхөөс тэр л халтай шүү!

	Авга ах дуугүй болж бодолхийлснээ:

	— Ямар гай тарьж мэднэ гэж? гэв.

	— Катечкад ямар гай тарьсан, тийм гай.

	Авга ах дүрлэсхийн харснаа:

	— Дэмий юм ярихаа больж үз! Тийм юм хийнэ гэж үү? гэхэд уран зураач өөдөөс нь:

	— Миний бодлоор бол чи бишрэлгүй хүн юм, тэгэхээр яадаг сан өөрөө мэд, харин сүүлд нь муусайн охиддоо мууг өгч байж амаа бариузай гэв.

	Авга ах зүтгэлэхээ болиход хүргэн нь өрөөндөө оруулаад;

	— Миний бодлоор одоо шидтэн гэдгээ болиод энэ хэргийг өөрснөө гэр зуураа янзалсан дээр байх шүү гэж ятгалаа.

	Өвгөн, хэлдэг чинь зөв гэх боловч чухам яаж янзлах ухаанаа олж ядахад уран зураач хүргэн нь тус болохоор:

	— Ухаалаг санааг уурлахдаа биш, баярлахдаа хайх хэрэгтэй гэв.

	— Ийм болчхоод байхад, хүү минь, ямар элэнцгийнх нь баярлах юм байх бил ээ?

	— Байлгүй яах вэ, надад хоёр лонх шуугьдаг юм байна, түүнийг чи надтай хувааж цааш нь харуулаагүй цагт би чамд ганц ч үг ангайхгүй. Миний үгэнд ор, чи миний ямар зантайг мэднэ газар гэхэд өвгөн өөдөөс нь сөрвөсхийн харснаа:

	— Чадвал чад чад! Цааш нь бас яах гэж байна? гэсэн боловч үгэнд нь оржээ.

	 

	НАЙМДУГААР БҮЛЭГ

	Уран зураач ухасхийн нэг юм хэлээд буцаж ирэхэд хойноос нь түүний туслагч, тосгуур дээр хоёр лонх дарс хундаганы хамт авч явна.

	Хоёул дотогш оруут, уран зураач үүдээ түгжээд түлхүүрээ халаасандаа хийв. Авга ах хараад бүхнийг ойлголоо, хүргэн нь зураачид толгой дохиход тэр нь шууд хичээнгүйлэн гуйх байдалтай болоод:

	— Би буруутай, уучилж соёрхоно уу гэлээ.

	— Үүнийг зодож болох уу? гэж авга ах хүргэнээсээ асуухад цаадах нь:

	— Болно, гэхдээ хэрэггүй биз дээ гэв.

	— Тэгвэл ядах нь ээ миний өмнө өвдөг сөхөртүгэй.

	Хүргэн хүү нөгөөхдөө:

	— За чи хайртай хүүхнийхээ төлөө эцэгт нь өвдөг сөхөр гэхэд тэр залуу ёсоор гүйцэтгэв.

	Өвгөн тэсэлгүй уйлав.

	— Охинд минь их хайртай юу?

	— Хайртай.

	— Тэгвэл намайг үнс.

	Ийнхүү Иван Яковлевичийн ялимгүй эндүүрлийг нууж дөнгөсөн байна. Тэгээд энэ бүхнийг эсэн мэнд нууцлан үлдээснийх, эдний охид найдвартай гээд бага эгчийг нь гуйх хүн мундахгүй болсон юм».

	 

	1883

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Деизм гэж XVII—XVIII зууны үед ихэд дэлгэрсэн байгаль-шашны сургаал бөгөөд дэлхий ертөнцийг бурхан бүтээсэн гэх боловч байгаль-нийгмийн амьдралд оролцдоггүй гэнэ (Орч.)




	[←2]
	 Корейша И. Я. (1780—1861) гэдэг нь мэдрэлийн эмнэлэгт олон жил өнгөрөөсөн, сэтгэл мэдрэлийн өвчтэй, «зөнч» билээ.




	[←3]
	 Оросоор Скоромох с Пресни гэдэг нь манай Бэлэн Сэнгэтэй төсөө бүхий тул ингэж орчуулсан маань утга санааг буулгахад оновчтой болов уу гэж бодлоо. Б. Ринчин Лесковын Юдоль (Зовлонгийн далайг) орчуулахдаа уг зохиолд гардаг Разлюлей гэдэг баатрын нэрийг мөн төсөөр нь Дандаалийдийдаа гэжээ (Орч.)

